RELACION 
PËR PROJEKTVENDIMIN
“PËR VLERËSIMIN E CILËSISË SË AJRIT TË MJEDISIT DHE     KËRKESAT PËR DISA NDOTËS NË LIDHJE ME TË”

1. QËLLIMI I PROJEKTVENDIMIT
Qëllimi i këtij projektvendimi është krijimi i një kuadri të ri, të konsoliduar dhe të përditësuar rregullator për vlerësimin dhe menaxhimin e cilësisë së ajrit të mjedisit në Republikën e Shqipërisë, në përputhje me zhvillimet më të fundit të legjislacionit të Bashkimit Evropian, në veçanti me Direktivën (BE) 2024/2881. Projektvendimi synon të përcaktojë në mënyrë të plotë dhe të integruar standardet, metodat dhe përgjegjësitë institucionale për monitorimin dhe përmirësimin e cilësisë së ajrit.
2. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektvendimi mbështetet në nenin 100 të Kushtetutës dhe në nenin 5 të ligjit nr. 162, datë 4.12.2014, të ndryshuar, “Për mbrojtjen e cilësisë së ajrit të mjedisit”. Ai është hartuar në përputhje me acquis communautaire në fushën e cilësisë së ajrit dhe përfaqëson një hap të rëndësishëm drejt përafrimit të plotë të legjislacionit kombëtar me atë të Bashkimit Evropian.
3. GJENDJA AKTUALE DHE NEVOJA PËR MIRATIMIN E VENDIMIT
Cilësia e ajrit të mjedisit përbën një nga komponentët kryesorë të mbrojtjes së mjedisit dhe të shëndetit publik. Ndotja e ajrit është një nga faktorët kryesorë që ndikon në shëndetin e popullsisë dhe në degradimin e ekosistemeve.
Për këtë arsye është e domosdoshme që vendi të ketë një kuadër të qartë rregullator për monitorimin dhe vlerësimin e cilësisë së ajrit, si dhe për përcaktimin e standardeve për ndotës të ndryshëm në ajër.
Vendimi nr. 352, datë 29.04.2015, i Këshillit të Ministrave, që rregullon aktualisht këtë fushë, nuk reflekton më në mënyrë të plotë zhvillimet e fundit të legjislacionit evropian dhe kërkesat bashkëkohore për monitorimin dhe menaxhimin e cilësisë së ajrit.
Ndryshimet e propozuara në kuadër të këtij projektvendimi janë të natyrës thelbësore dhe përfshijnë:
– ristrukturim të plotë të përmbajtjes së aktit normativ;
– zgjerim dhe përditësim të përkufizimeve dhe terminologjisë teknike;
– përfshirje të ndotësve të rinj dhe indikatorëve shtesë të cilësisë së ajrit;
– rishikim të plotë të metodologjive për vlerësimin, monitorimin dhe modelimin e cilësisë së ajrit;
– përcaktim më të detajuar të përgjegjësive institucionale dhe mekanizmave të raportimit;
– integrim të kërkesave të reja të BE-së për monitorim, vlerësim dhe menaxhim të cilësisë së ajrit.
Për shkak të këtyre ndryshimeve të thella dhe gjithëpërfshirëse, amendimi i pjesshëm i VKM-së ekzistuese nuk do të siguronte koherencë, qartësi dhe zbatueshmëri efektive të dispozitave. Për rrjedhojë, është gjykuar e nevojshme miratimi i një vendimi të ri, i cili zëvendëson plotësisht VKM-në nr. 352, datë 29.04.2015.
4. PËRMBLEDHJE SHPJEGUESE E PËRMBAJTJES SW PROJEKTVENDIMIT
Vendimi përcakton dispozita të detajuara lidhur me:
– objektivat për cilësinë e ajrit dhe nivelet e lejuara të ndotësve në ajër;
– metodat dhe kriteret për monitorimin dhe vlerësimin e cilësisë së ajrit të mjedisit;
– përcaktimin e pragjeve të vlerësimit për përdorimin e metodave të ndryshme të matjes dhe modelimit;
– përcaktimin e kërkesave për matjet fikse, matjet treguese dhe teknikat e modelimit;
– përcaktimin e përgjegjësive institucionale për monitorimin dhe raportimin e cilësisë së ajrit.
Vendimi përmban gjithashtu përkufizime të rëndësishme për terminologjinë që përdoret në fushën e cilësisë së ajrit, si dhe dispozita për ndotës të veçantë si PM10, PM2.5, oksidet e azotit, hidrokarburet aromatike policiklike dhe metale të rënda.
5. INSTITUCIONET DHE ORGANET QË NGARKOHEN PËR ZBATIMIN E MARRËVESHJES.

Zbatimi i këtij vendimi përfshin disa institucione përgjegjëse, të cilat bashkëpunojnë për monitorimin dhe menaxhimin e cilësisë së ajrit.
Institucionet kryesore përgjegjëse për zbatimin janë:
Ministria përgjegjëse për mjedisin
Agjencia Kombëtare e Mjedisit
njësitë e qeverisjes vendore
institucione të tjera sipas kompetencave
Këto institucione janë përgjegjëse për organizimin e rrjetit të monitorimit të cilësisë së ajrit, për analizimin e të dhënave dhe për raportimin e rezultateve sipas kërkesave të legjislacionit në fuqi.
6. EFEKTET FINANCIARE
Zbatimi i këtij vendimi nuk parashikon efekte të drejtpërdrejta shtesë në buxhetin e shtetit por mund të kërkojë investime graduale për funksionimin dhe modernizimin e rrjetit të monitorimit të cilësisë së ajrit.
Aktivitetet që rrjedhin nga ky vendim do të realizohen kryesisht nëpërmjet strukturave ekzistuese institucionale dhe në përputhje me programet buxhetore të institucioneve përgjegjëse 
7. EFEKTET NË MJEDIS DHE SHËNDETIN PUBLIK

Zbatimi i këtij vendimi pritet të ketë ndikim pozitiv në mbrojtjen e mjedisit dhe në përmirësimin e shëndetit publik.
Vendosja e standardeve për ndotësit në ajër dhe përmirësimi i sistemit të monitorimit të cilësisë së ajrit mundëson identifikimin më të saktë të burimeve të ndotjes dhe ndërmarrjen e masave për reduktimin e tyre.

